
59

Per bacco! Quest’Indien son tanto fei,

Martin ô dixe, e no se n’eimo accorti!..

Ma a piggiâsea coscì co-i Europei

Han, no se pêu negâlo, tutti i torti!...

Primma i tegnivan comme tanti dei,

Aôa invece i vêuan vedde tûtti morti;

Se vedde che i selvaggi en tûtti matti

Comme cavalli, e fâsi comme i gatti....


60

L’affare ô me pâ serio e serio ben:

Chi sa, comme a finiemo? ma mi temmo

Che noî sæmo in perpetuo co-i Indien

In questo mondo nêuvo, se ghe stemmo,

Comme i chen son co-i gatti e i loî co-i chen

Meschin de noî, se äfin no-i astallemmo,

Dando a lezion a questa razza ingrata,

Ch’emmo zà dæto a-i Moi sotto Granata!


61

Perdoña, Fiesco ô rispondeiva: in tûtto

No a penso in quest’affare comme ti:

Son d’accordo, che ô tempo ô se fa brûtto;

Ch’en fei quest’isolani ô so mi ascì:

Ma son coscì i selvaggi dapertûtto:

Ma no creddo, che seggian poi coscì,

Comme te pän, barbari e traditoî!...

I primmi a insâla semmo stæti noi!...


62

Sci, l’è a nostra ingiûstizia stæta a zimma

Chi ha asseiso ne-ô so chêu tanto fûrô:

Son e nostre violenze a causa primma,

Pe-a quæ lô, che n’aveivan stimma e amô

Comme a di angei, l’amô n’han perso e a stimma

Trovandone ommi pezo assæ de lô:

Capaçi in paxe de dâ in ciampanelle,

E andando ä guæra de lasciâghe a pelle.

